
MALAKA OSHIRISH TIZIMIDA 
SIFAT MENEJMENTI: 
“SUN’IY INTELLEKT” VA 
“BOSHQARUV MEXANIZMI” 
TUSHUNCHALARINING 
IERARXIK BOGʻLIQLIGI
Allanazarova Maftuna Qobul qizi
Oliy ta’lim tizimi kadrlarni qayta tayyorlash va
malakasini oshirish instituti tayanch doktoranti

Annotatsiya: Pedagog kadrlar malakasini oshirish tizimida sifat menejmentining ikki asosiy tushunchasi – “sun’iy 
intellekt texnologiyalari” va “boshqaruv mexanizmi” o‘rtasidagi ierarxik bog‘liqlik ilmiy-nazariy jihatdan tahlil qilinadi. 
Tadqiqot doirasida mazkur tushunchalarning pedagogika va ta’lim menejmenti fanidagi umumqabul qilingan talqinlari, 
ularning o‘zaro munosabati hamda funksional uyg‘unligi yoritilgan. “Boshqaruv mexanizmi” kategoriyasining tizimli tarkibi 
aniqlashtirilib, sun’iy intellektning boshqaruv funksiyalarini qo‘llab-quvvatlovchi instrument sifatidagi o‘rni asoslangan 
hamda ushbu ikki tushunchaning ierarxik munosabatini ifodalovchi konseptual model taklif etilgan.

Kalit so‘zlar: malaka oshirish, sifat menejmenti, sun’iy intellekt, boshqaruv mexanizmi, ierarxik bog‘liqlik, pedagogik 
kompetentlik, adaptiv boshqaruv, ta’lim tizimi.
Abstract: A scientific-theoretical analysis of the hierarchical relationship between the two key concepts of quality man-
agement in the professional development system for teaching staff – “artificial intelligence technologies” and “manage-
ment mechanism” is presented. The generally accepted interpretations of these concepts in pedagogy and educational 
management, their interrelation, and functional coherence are examined. The structural composition of the “management 
mechanism” category is clarified, the role of artificial intelligence as an instrument supporting management functions is 
substantiated, and a conceptual model representing the hierarchical relationship between these concepts is proposed.

Key words: professional development, quality management, artificial intelligence, management mechanism, hierarchical 
relationship, pedagogical competence, adaptive management, education system.
Аннотация: Проводится научно-теоретический анализ иерархической взаимосвязи между двумя ключевыми 
понятиями системы менеджмента качества в процессе повышения квалификации педагогических кадров – “техно-
логии искусственного интеллекта” и “механизм управления”. Рассматриваются общепринятые трактовки данных 
понятий в педагогике и образовательном менеджменте, раскрываются их взаимосвязь и функциональная согла-
сованность. Уточняется системная структура категории “механизм управления”, обосновывается роль искусствен-
ного интеллекта как инструмента поддержки управленческих функций, а также предлагается концептуальная 
модель, отражающая иерархический характер взаимосвязи данных понятий.

Ключевые слова: повышение квалификации, менеджмент качества, искусственный интеллект, механизм управ-
ления, иерархическая взаимосвязь, педагогическая компетентность, адаптивное управление, система образо-
вания.

KIRISH
Zamonaviy ta’lim tizimida pedagog kadrlar malakasini oshirish sifatini boshqarish masalasi tobora dolzarb 

ilmiy-amaliy muammoga aylanmoqda. Raqamli transformatsiya jarayonlari, xususan, sun’iy intellekt texnologi-
yalarining jadal tarqalishi malaka oshirish tizimidagi boshqaruv mexanizmlarini ham mazmun, ham shakl 
jihatdan qayta ko‘rib chiqishni taqozo etmoqda. Global mehnat bozori va raqamli iqtisodiyot talablari ta’lim 
muassasalaridan yuqori texnologik va metodik kompetensiyaga ega mutaxassislarni talab qilar ekan, an’anaviy 
malaka oshirish tizimidagi statik boshqaruv andozalari o‘z dolzarbligini yo‘qotmoqda. Biroq ushbu sohada 
terminologik va metodologik jihatdan muhim bir muammo mavjud: “sun’iy intellekt texnologiyalari” va “bosh-
qaruv mexanizmi” tushunchalari ko‘pincha ilmiy diskursda bir qatorda ishlatilsa-da, ularning o‘zaro ierarxik 
munosabati, funksional farqlari va ta’lim menejmentidagi o‘rni yetarlicha asoslanmagan. Ayrim tadqiqotlarda 
sun’iy intellekt an’anaviy boshqaruv mexanizmi o‘rnini bosuvchi to‘laqonli avtonom tizim sifatida talqin etilsa, 

boshqalarida u faqat oddiy texnik vosita sifatida tor doirada qaraladi. Bunday yondashuv amaliyotda boshqaruv 
qarorlarining samaradorligini pasaytiradi va texnologik imkoniyatlardan to‘liq foydalanishga to‘sqinlik qiladi. Shu 
bois, pedagog kadrlar malakasini oshirish tizimida sifat menejmenti kontekstida “sun’iy intellekt” va “bosh-
qaruv mexanizmi” tushunchalarining ierarxik bog‘liqligini ilmiy asosda tahlil qilish hamda ushbu munosabatni 
ifodalovchi konseptual model ishlab chiqish dolzarb vazifalardan hisoblanadi.

MAVZUGA OID ADABIYOTLAR SHARHI
Tadqiqot mavzusini o‘rganishda pedagogika, ta’lim menejmenti, sifat menejmenti va raqamli texnologiyalar 

fanlarining kesishmasida yaratilgan ilmiy ishlar asos bo‘lib xizmat qildi.
Klassik pedagogika asoschisi Yan Amos Komenskiy o‘qitish sifatini ta’minlashning asosi sifatida jarayon-

ning algoritmlashgan tartibini ko‘rsatgan bo‘lib, uning “didaktik avtomatizm” g‘oyasi bugungi kunda sun’iy intel-
lekt yordamida boshqaruv qarorlarini avtomatlashtirishning konseptual o‘zagi hisoblanadi [5].

M.M. Potashnik ta’lim sifatini boshqarishni “tizimning bir holatdan ikkinchi, yuqoriroq darajadagi holatga 
o‘tishi” deb ta’riflab, monitoring va prognozlashning muhimligini asoslaydi – bu esa zamonaviy bashoratli tahlil 
(Predictive Analytics) tizimlarini ta’lim menejmentiga integratsiya qilish uchun nazariy zamin bo‘lib xizmat 
qiladi [9].

Edvards Sallis “Total Quality Management” (TQM) konsepsiyasida ta’lim sifatini iste’molchilarning ehti-
yojlarini qondirish deb ta’riflab, doimiy takomillashish (Continuous Improvement) tamoyilini ilgari suradi – bu 
pedagoglar malakasini oshirishda tezkor qayta aloqa zaruriyatini ilmiy asoslaydi [10].

Sifat menejmenti nazariyotchisi Uilyam Deming esa PDCA (Plan–Do–Check–Act) siklini va boshqaruv 
mexanizmini takomillashtirish orqali nuqsonlarni bartaraf etishni ko‘rsatadi [3]. Ushbu yondashuv malaka 
oshirishda xatolarni aniqlash funksiyasini insondan intellektual algoritmlarga o‘tkazish uchun metodologik 
asosdir.

Xalqaro ekspert R. Luckin sun’iy intellekt malaka oshirish sifatini boshqarishda teskari aloqa tezligini va 
obyektivligini oshirib, an’anaviy boshqaruvdagi subyektivlik muammosini hal etishini ta’kidlaydi [6].

Shuningdek, W. Holmes va C. Fadel o‘z ishlarida sun’iy intellekt imkoniyatlarining ta’lim muhitidagi trans-
formatsion rolini tahlil qilganlar [4].

Mahalliy tadqiqotchilardan N.A. Muslimov kasbiy kompetentlikni shakllantirish texnologiyalarini [7], 
U.Sh. Begimqulov esa ta’lim tizimini axborotlashtirish sharoitida boshqarishning konseptual asoslarini o‘rgan-
ganlar [2].

Ta’lim tizimida “boshqaruv mexanizmi” tushunchasi ta’lim jarayonini maqsadga muvofiq tashkil etish, 
tartibga solish va rivojlantirishga qaratilgan tashkiliy, pedagogik, iqtisodiy, huquqiy hamda axborot-kommu-
nikatsion vositalar va usullar majmuasini ifodalovchi kompleks ilmiy kategoriya sifatida talqin etiladi. Boshqaruv 
mexanizmining tarkibiy elementlarini tahlil qilish uning ko‘p qatlamli tabiatini namoyon etadi.

Malaka oshirish tizimida boshqaruv mexanizmining tarkibida quyidagi elementlar alohida ajralib turadi:

•	 maqsad va vazifalar tizimi;

•	 boshqaruv subyekti (rahbarlar, metodistlar);

•	 boshqaruv obyekti (pedagog kadrlar kompetensiyasi, ta’lim jarayoni sifati);

•	 boshqaruv funksiyalari (rejalashtirish, tashkil etish, muvofiqlashtirish, monitoring, nazorat, tahlil, qaror 
qabul qilish);

•	 usul va vositalar (pedagogik, tashkiliy, iqtisodiy, axborot-kommunikatsion);

•	 resurslar tizimi (kadrlar, moliyaviy, moddiy-texnik, axborot resurslari);

•	 monitoring va baholash tizimi hamda teskari aloqa mexanizmlari.

Ushbu elementlarning o‘zaro uyg‘unligi boshqaruv mexanizmining umumiy samaradorligini belgilaydi 
hamda ular faqat tizimli integratsiya sharoitidagina haqiqiy boshqaruv mexanizmini tashkil etadi.

TADQIQOT METODOLOGIYASI
Tadqiqot davomida ma’lumotlar pedagogika, ta’lim menejmenti, sifat menejmenti hamda sun’iy intel-

lekt texnologiyalariga oid ilmiy adabiyotlar, monografiyalar, xalqaro tadqiqotlar va elektron manbalarni tahlil 
qilish orqali to‘plandi. Shuningdek, pedagog kadrlar malakasini oshirish tizimida sun’iy intellekt va boshqaruv 
mexanizmlarining qo‘llanilishiga oid nazariy hamda amaliy materiallardan foydalanildi.

Olingan ma’lumotlarni qayta ishlash jarayonida qiyosiy tahlil, tizimli tahlil, tavsifiy tahlil va umumlashti-
rish usullaridan foydalanildi. Tahlil davomida “sun’iy intellekt” hamda “boshqaruv mexanizmi” tushunchalarining 

o‘zaro bog‘liqligi, funksional xususiyatlari va ierarxik munosabatlari o‘rganildi hamda natijalar ilmiy yondashuv 
asosida tizimlashtirildi.

TAHLIL VA NATIJALAR
Sun’iy intellekt pedagogikada “adaptiv boshqaruv” kategoriyasi bilan uzviy bog‘liq tushuncha sifatida shakl­

lanmoqda. Ta’lim menejmenti kontekstida sun’iy intellekt tizimlariga katta hajmdagi ma’lumotlarni (Big Data) 
qayta ishlash orqali pedagogning kasbiy ehtiyojlarini aniqlash va individual rivojlanish trayektoriyasini shakllan-
tirish imkonini beruvchi intellektual tizim sifatida ta’rif berish mumkin.

R. Luckin sun’iy intellektning boshqaruvdagi o‘rnini inson intellektini kengaytirish deb ataydi: tizim bosh-
qaruvchi subyekt sifatida ma’lumotlarni yig‘ish va tahlil qilishni o‘z zimmasiga oladi, inson, ya’ni menejer esa 
strategik qarorlar qabul qiladi. Ta’lim menejmenti sharoitida sun’iy intellekt diagnostik, prognozlash, personal-
izatsiya, monitoring va tavsiya berish kabi muhim funksiyalarni bajaradi. Diqqatga sazovor jihati shuki, sun’iy 
intellekt o‘zi mustaqil ravishda yakuniy boshqaruv qarorini qabul qilmaydi – u boshqaruv subyektiga ma’lumot-
larga asoslangan tavsiyalar beradi. Bu farq ierarxik munosabatni aniqlashda hal qiluvchi ahamiyat kasb etadi.

“Sun’iy intellekt” va “boshqaruv mexanizmi” tushunchalari o‘rtasidagi munosabatni tushunishda uchta 
asosiy nazariy yondashuvni ajratish mumkin.

Birinchisi – sinonimik talqin bo‘lib, bunda ayrim tadqiqotchilar sun’iy intellektni yangi davrning boshqaruv 
mexanizmi deb hisoblaydi. Biroq sun’iy intellekt boshqaruv mexanizmining o‘rnini to‘liq bosa olmaydi, chunki u 
boshqaruv subyektini va makro-maqsadlar tizimini o‘z ichiga olmaydi.

Ikkinchisi – vosita-mexanizm munosabati bo‘lib, bu yondashuvda sun’iy intellekt boshqaruv mexanizmining 
texnologik vositasi sifatida qaraladi.

Uchinchisi – integratsion-ierarxik talqin bo‘lib, ushbu yondashuvga ko‘ra, “boshqaruv mexanizmi” yuqori 
darajadagi (macro-level) ilmiy kategoriya, “sun’iy intellekt” esa shu mexanizmning axborot-tahlil va monitoring 
qismini ta’minlovchi pastki darajadagi (micro-level) instrumental komponent hisoblanadi. Mazkur munosabat 
quyidagi struktura ko‘rinishidagi konseptual formula bilan ifodalanishi mumkin:

M = {G, S, O, F, [AI → (I, Mo)], R, Feedback}
Bu yerda:
M – malaka oshirish tizimida sifatni boshqarish mexanizmi;
G – maqsad va vazifalar;
S – boshqaruv subyekti;
O – boshqaruv obyekti;
F – boshqaruv funksiyalari;
AI – sun’iy intellekt texnologiyalari;
I – axborot ta’minoti; Mo – monitoring tizimi;
R – resurslar tizimi; Feedback – teskari aloqa tizimi.
Formulada sun’iy intellekt texnologiyalarining kvadrat qavs ichida ko‘rsatilganligi u boshqaruv mexanizmining 

tarkibiy qismiga kiritilganligini, lekin uning umumiy mantiqiy tuzilmasini to‘liq belgilamasligini anglatadi. Tahlil 
natijalariga asoslanib, pedagog kadrlar malakasini oshirish sifatini boshqarish mexanizmi tarkibida sun’iy intel-
lekt texnologiyalarining o‘rnini ifodalovchi uch darajali ierarxik model tizimlashtirildi.

1-jadval: Boshqaruv mexanizmi va sun’iy intellektning ierarxik tuzilmasi
Daraja Kategoriya / Element Funksional roli

I daraja (Makro) Boshqaruv mexanizmi Tizimni maqsadga yo‘naltirishni ta’minlovchi umumiy 
kategoriya

II daraja (Mezo) Boshqaruv funksiyalari Mexanizmning operatsion-funksional mazmunini ochib 
beruvchi komponentlar

III daraja (Mikro) Sun’iy intellekt texnologiyalari, 
boshqa axborot-texnologik vositalar

Monitoring, diagnostika va teskari aloqa funksiyalarini 
ta’minlovchi instrument. An’anaviy raqamli va analitik 
vositalar

Ushbu uch darajali model shundan dalolat beradiki, boshqaruv mexanizmi ta’lim menejmenti fanining 
asosiy kategoriyasi bo‘lib, u tizimni maqsadga yo‘naltirish va natijalarni ta’minlash vazifasini bajaradi. Sun’iy 
intellekt esa boshqaruv mexanizmining uchinchi darajadagi instrumental komponenti bo‘lib, u monitoring va 
diagnostika jarayonlarini intellektual tarzda amalga oshirishni ta’minlaydi. Ierarxiyaning ikkinchi darajasida 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

497

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, may, 5(5)-son

joylashgan boshqaruv funksiyalari esa yuqori daraja bilan quyi daraja o‘rtasidagi o‘zaro bog‘liqlikni yuzaga 
keltiruvchi tizimli ko‘prik vazifasini o‘taydi.

Aniqlangan ierarxik munosabat pedagog kadrlar malakasini oshirish tizimini loyihalashda bir qator amaliy 
jihatlarni keltirib chiqaradi.

Birinchidan, sun’iy intellektni malaka oshirish boshqaruv mexanizmiga integratsiya qilishda uni almashti­
ruvchi emas, balki boshqaruv samaradorligini kuchaytiruvchi omil sifatida ko‘rish lozim.

Ikkinchidan, sun’iy intellekt funksionalligi qanchalik keng bo‘lmasin, boshqaruv mexanizmining strategik 
maqsadlari va qadriyatlar yo‘nalishi inson tomonidan belgilanishi shart. Demingning PDCA sikli sharoitida 
sun’iy intellekt ko‘proq tekshirish (Check) va amalga oshirish (Do) bosqichlarini qo‘llab-quvvatlasa, rejalashti-
rish (Plan) va qaror qabul qilish (Act) bosqichlari to‘liq boshqaruv subyektining mas’uliyati hisoblanadi.

Uchinchidan, O‘zbekiston milliy ta’lim tizimida ushbu ierarxik munosabatni hisobga olgan holda intellektual 
tizimlarni malaka oshirish jarayonlariga bosqichma-bosqich integratsiya qilish lozim.

2-jadval: Boshqaruv funksiyalarini sun’iy intellekt va inson oʻrtasida taqsimlash modeli
Boshqaruv funksiyasi Sun’iy intellektning roli Inson boshqaruvining roli

Rejalashtirish Ma’lumotlar asosida prognoz va ssenariylar 
taqdim etish

Strategik maqsadlarni belgilash, qaror 
qabul qilish

Monitoring Real vaqtda ko‘rsatkichlarni avtomatik 
kuzatish, anomaliyalarni aniqlash

Monitoring natijalarini talqin etish, 
ustuvorliklarni belgilash

Diagnostika Kompetensiya bo‘shliqlarini tahlil qilish, 
individual profil shakllantirish

Diagnostika natijalarini pedagogik 
kontekstda baholash

Teskari aloqa Avtomatlashtirilgan hisobotlar va 
tavsiyalarni generatsiya qilish

Pedagogga shaxsiy qo‘llab-quvvatlash va 
motivatsiya ko‘rsatish

Qaror qabul qilish Variantlar tahlili va reyting tuzish Yakuniy qarorni qabul qilish, mas’uliyatni 
o‘z zimmasiga olish

XULOSA VA TAKLIFLAR
Pedagog kadrlar malakasini oshirish tizimida sifat menejmenti sohasida “boshqaruv mexanizmi” tushun-

chasi yuqori darajadagi fundamental kategoriya bo‘lib, u maqsad tizimi, subyektlar, funksiyalar va vositalarni o‘z 
ichiga oluvchi yaxlit tizimni ifodalaydi. “Sun’iy intellekt texnologiyalari” tushunchasi esa boshqaruv mexanizmiga 
nisbatan quyi instrumental komponent sifatida ierarxik munosabatda bo‘lib, u monitoring va diagnostika funk-
siyalarini intellektual ta’minlovchi vosita hisoblanadi. Ushbu ikki tushunchaning o‘zaro munosabati sinonimik 
emas, balki “tizim va quyi tizim komponenti” munosabatida namoyon bo‘ladi.

Taklif etilgan uch darajali ierarxik model pedagog kadrlar malakasini oshirish tizimida zamonaviy texnologi-
yalarni joriy etish bo‘yicha ishlab chiqiluvchi metodologik yondashuvlar uchun konseptual asos bo‘lib xizmat 
qiladi. Kelgusi tadqiqotlarda ushbu ierarxik munosabatni O‘zbekiston milliy ta’lim tizimining o‘ziga xos kontek-
stida empirik jihatdan tekshirish, shuningdek, sun’iy intellekt integratsiyasining boshqaruv mexanizmi samara-
dorligiga ta’sirini o‘lchash mezonlari va ko‘rsatkichlarini ishlab chiqish istiqbolli yo‘nalishlardan biri hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

